
Anerchiad Nadolig - Beth sydd mewn enw?

Darlleniad: Mathew 1: 20 a 21
“Joseff fab Dafydd, paid petruso mynd â Mair adre i fod yn wraig i ti, am mai'r Ysbryd Glân sydd wedi gwneud iddi feichiogi. 21 Bachgen fydd hi'n ei gael. Rwyt i roi'r enw Iesu iddo, am mai fe fydd yn achub ei bobl o'u pechodau.”
Yn fuan ar ôl i chi gael eich geni, dewisodd eich teulu enw arbennig ar eich cyfer chi. Ydych chi’n gwybod beth yw ystyr eich enw ? Yn ôl y Swyddfa Ystadegau,‘Oliver’ i fachgen ac ‘Olivia’ i ferch oedd yr enwau mwyaf poblogaidd  yng Nghymru a Lloegr yn 2016. Cofiwch chi, roedd hynny allan o bron i  64,000 gwahanol enw a ddewiswyd i fabanod yn ystod y flwyddyn, gan gynnwys mae’n siŵr enwau traddodiadol Cymraeg fel Bethan a Gwilym, Enlli a Siôn. Weithiau, mae enwau plant yn medru dweud wrthym pwy yw arwyr eu rhieni. Bydd yr enwau a ddewisir gan bobl fel y Beckhams neu’r teulu brenhinol ar gyfer eu plant yn siŵr o gael eu dynwared gan nifer o deuluoedd. Tybed faint o blant yng Nghymru a enwyd ar ôl tîm pêl droed Cymru yn dilyn eu llwyddiant yn yr Euros llynedd? Gall enw adlewyrchu’r dyheadau sydd gan rieni ar gyfer eu plentyn hyd yn oed cyn iddo ef neu hi gael ei geni!

Ganrifoedd cyn i Iesu gael ei eni, roedd proffwydi ymysg yr Iddewon wedi rhagweld y byddai plentyn arbennig yn cael ei eni, arwr fyddai’n dod i’w hachub nhw rhag eu gelynion. Oherwydd bod yr Iddewon wedi dioddef cyfnodau hir o fyw dan ormes, yn gaeth i’w gelynion, roedd yr addewid am achubwr yn golygu llawer iawn iddyn nhw. Flynyddoedd wedi cyfnod Eseia, ar adeg geni Iesu, roedd yr Iddewon angen achubydd yn fwy nag erioed. Roedden nhw’n gorfod byw dan ormes Ymerodraeth Rhufain ac roedd llawer yn dyheu am arwr milwrol fyddai’n eu harwain mewn gwrthryfel yn erbyn eu gormeswyr. Ond y gwir yw, ‘roedd angen mwy nag achubydd gwleidyddol arnyn nhw- roedd angen rhywun fyddai’n dod â phobl yn ôl at Dduw. Roedd crefydd wedi mynd yn fater o geisio cadw Duw yn hapus drwy gadw rheolau yn hytrach na mwynhau perthynas gydag ef. Roedd arweinwyr crefyddol y dydd yn rhoi pwyslais ar gadw’r rheolau yma yn fanwl, fanwl yn lle annog pobl i gael perthynas go iawn gyda Duw.
Pan gafodd Joseff wybod mai ‘Iesu’ oedd yr enw oedd i’w roi i blentyn Mair, gwyddai fod yr enw Hebraeg hwnnw yn dod o gyfuniad o eiriau oedd yn golygu ‘Mae ein Duw ni yn achub’.  Yn y babi bach yma, roedd holl ddyheadau  a gobeithion yr Iddewon dros y canrifoedd am ddod yn wir.

Un o’r proffwydi oedd wedi siarad am yr un arbennig oedd yn dod i achub oedd y proffwyd Eseia. Yn Oratorio enwog Handel, Y Meseia, mae yna gân fawreddog a chofiadwy iawn sy’n defnyddio’r geiriau o Eseia pennod 9 geiriau sy’n rhagfynegi dyfodiad y Meseia – ‘for unto us a child is born’/’bachgen a aned drosom ni’ Mae Eseia’n cyflwyno nifer o enwau neu deitlau fydd yn cael ei roi i’r achubwr. Gadewch i ni wrando ar y geiriau yn fersiwn mwy anghyfarwydd beibl.net.
Darlleniad Eseia pennod 9 adnodau 6  a 7
Mae plentyn wedi cael ei eni i ni,

mab wedi cael ei roi i ni.

Bydd e'n cael y cyfrifoldeb o lywodraethu.

A bydd yn cael ei alw yn

Strategydd rhyfeddol, y Duw arwrol,

Tad yr oesoedd, Tywysog heddwch.
7 Fydd ei lywodraeth ddim yn stopio tyfu,

a bydd yn dod â llwyddiant di-ben-draw

i orsedd Dafydd a'i deyrnas.

Bydd yn ei sefydlu a'i chryfhau

a theyrnasu'n gyfiawn ac yn deg

o hyn allan, ac am byth.

Mae'r ARGLWYDD hollbwerus yn benderfynol

o wneud hyn i gyd.
Mae’r Nadolig yn dod ar ddiwedd y flwyddyn pan fyddwn ni’n aml yn hoffi edrych yn ôl ar y misoedd a aeth heibio. Yn 2017, gwelsom lawer o ansicrwydd gwleidyddol yng Nghymru ac ym Mhrydain yn dilyn y bleidlais i adael yr Undeb Ewropeaidd. Yn yr Unol Daleithiau, cafodd Donald Trump ei sefydlu yn Arlywydd, dewis sydd greodd llawer o anniddigrwydd ac anghydfod o fewn yr Unol Daleithiau a thu hwnt. Beth bynnag yw eu plaid wleidyddol, mae llawer o bobl yn teimlo ei bod hi’n anodd dod o hyd i wleidyddion y gallwn ni ymddiried ynddyn nhw am eu doethineb i arwain gwledydd y byd i sefydlogrwydd a chyd-ddeall. Gymaint ag unrhyw gyfnod arall, rydym yn dyheu am ‘Strategydd Rhyfeddol’, un fydd yn gallu gweld y ffordd ymlaen y glir a pherson ‘arwrol – un y gallwn ni edrych i fyny ato neu ati, y gallwn ddisgwyl iddo neu iddi roi arweiniad moesol i ni, a gweithredu’n gyfiawn. Fwy nag erioed, mae ein byd ni angen gwerthoedd a goleuni ein ‘Strategydd rhyfeddol’ a’n ‘Duw arwrol’ ni i ddod â gobaith i’r maes gwleidyddol y dyddiau hyn.

Sut 2017 mae hi wedi bod arnoch chi yn bersonol? Mae’n siŵr eich bod wedi cael llawer o brofiadau hyfryd a hwyliog, ond fod 'na bethau eraill mwy anodd wedi digwydd i chi hefyd, fod yna golledion wedi bod – colli pobl annwyl, colli gwaith neu golli iechyd. Gobeithio fod gennym i gyd rhywun o fewn ein teuluoedd a’n ffrindiau y gallwn ni rannu’r pethau da a’r gofidiau hefyd gyda nhw. Ond yn Iesu Grist, mae gan bob un ohonom y sicrwydd fod Duw ei hun yn gyda ni ac yn barod i wrando arnom yn dweud ein hanes wrtho. ‘Tad bythol’ yw’r teitl ar yr un sydd yna i ni, i gynnig gofal a chefnogaeth a gwrandawiad a chariad diamod i ni. Dyna sut un yw Duw ein Tad, a dyna sut un y gall Iesu fod i ni heddiw.

Mae 2017 wedi bod yn flwyddyn ofnadwy ar gyfer digwyddiadau treisgar fel a gafwyd yn Llundain a Manceinion. Dyma’r pethau sydd wedi ein brawychu fwyaf am eu bod yn nes atom, er bod miloedd o bobl wedi eu saethu neu eu bomio mewn gwledydd pellach i ffwrdd. Gwyddom am gymaint o arweinwyr sydd yn ffafrio eu pobl eu hunain drwy ymosod ar eraill, a gwelsom arlywydd Gogledd Korea yn ceisio dangos ei awdurdod a’i rym wrth fygwth defnyddio arfau niwclear. Ar adeg fel hyn, gymaint rydym yn dyheu am weld Teyrnasiad Iesu, ein ‘Duw Arwrol’, ein ‘Tywysog Heddychlon’ ac i’w gariad a’i gyfiawnder fod ar waith yn y byd.

Falle fod 2017 wedi bod yn flwyddyn lle roeddem angen achubwr gwleidyddol, ond fel ar adeg geni Iesu, rydym hefyd angen rhywun sy’n medru dod â phob un ohonom yn ôl at Dduw. Er nad ydyn ni’n gyfrifol yn uniongyrchol am ladd a dinistrio, mae pob un ohonom wedi crwydro oddi wrth Dduw, pob un ohonom yn methu byw'r bywydau o gariad a chyfiawnder a gwirionedd a fwriadodd Duw ar ein cyfer ni. Yn ein ffordd ein hunain rydym i gyd wedi cyfrannu at dristau a bychanu pobl drwy agweddau cas, geiriau angharedig a gweithredoedd hunanol. Fedrwn ni ddim delio gyda’r pethau yma sydd o’i le ar ein bywydau drwy ein hymdrechion ein hunain, mae angen dechrau newydd arnon ni a pherson newydd yn sêt gyrrwr ein bywyd. Os nad ydych chi wedi gwneud hynny’n barod, yn 2017 mae yna wahoddiad i chi a fi i droi cefn ar y bywyd o fynd ein ffordd ein hunain a gadael i Iesu fod yng nghanol ffordd newydd llwyr o fyw. 

Y Nadolig cyntaf hwnnw, daeth bugeiliaid, pobl y cyrion eu cyfnod, i weld Iesu a dathlu gyda’i deulu. Dyma bobl heb dir nac eiddo, pobl nad oedd neb yn eu parchu. Daeth gwŷr dysgedig o’r Dwyrain hefyd, gyda’u haddysg a’u harian. Pobl ddylanwadol yn eu cylchoedd cyfforddus, pobl oedd yn medru fforddio anrhegion drud a phobl oedd yn disgwyl cael croeso yn y llefydd crandiaf fel palas Herod. Pa fath o bobl mae Iesu eisiau fel ei ddilynwyr heddiw? Ai pobl o un genedl arbennig, neu gefndir arbennig – na! Ai pobl o ryw ddosbarth arbennig neu ryw lefel addysgol arbennig - na! Pwy bynnag ydym ni heddiw, o ran arian neu ddiffyg arian, o ran statws neu gefndir, mae ‘na groeso i ni ddod i ddathlu pen-blwydd Iesu, a’i wneud yn Iesu ein hachubwr ni , ac yn Dywysog sy’n dymuno dod â heddwch i’n calonnau a’n bywydau ni heddiw. A phwy bynnag ydyn ni, beth bynnag yw’r pethau drwg rydym wedi eu meddwl neu eu teimlo, eu dweud neu eu gwneud, mae ei gariad tuag atom a’i groeso i ni yr union yr un fath.
